11 октября́ 2015 го́да. Неде́ля 19 по Пятидеся́тнице. Преподо́бного Харито́на Испове́дника. Глас 2.

30 октября́ 2016 го́да.

Неде́ля 19 по Пятидеся́тнице. Проро́ка Оси́и. Преподобному́ченика Андре́я Кри́тского.

Глас 2.
ВСЕНО́ЩНОЕ БДЕ́НИЕ. Канон:

Песнь 1:

Канон Воскре́сный, глас 2: 
Хор:

Ирмос:

Во глубине́ постла́ иногда́/ фараони́тское всево́инство преоруже́нная си́ла;/ вопло́щшееся же Сло́во всезло́бный грех потреби́ло есть,/ препросла́вленный Госпо́дь,// сла́вно бо просла́вися.
Припев:

Сла́ва Го́споди, свято́му Воскресе́нию Твоему́.
Тропарь:

Мирски́й князь Бла́же, ему́же написа́хомся,/ за́поведи Твоея́ не послу́шавше, кресто́м Твои́м осуди́ся:/ прирази́ся бо Ти я́ко сме́ртну:/ отпаде́ же вла́сти Твоея́ держа́вою,// и немощны́й обличи́ся.
Припев:

Сла́ва Го́споди, свято́му Воскресе́нию Твоему́.
Тропарь:

Изба́витель ро́да челове́ческаго,/ и нетле́нному животу́ Нача́льник/ в мир прише́л еси́:/ Воскресе́нием бо Твои́м раздра́л еси́ сме́ртныя пелены́,// Е́же славосло́вим вси: сла́вно бо просла́вися.
Припев:

Пресвята́я Богоро́дице, спаси́ нас.
Богородичен:
Превы́шши яви́лася еси́, Чи́стая Присноде́во,/ вся́кия неви́димыя же и ви́димыя тва́ри:/ Зижди́теля бо родила́ еси́,/ я́ко благоволи́ воплоти́тися во утро́бе Твое́й,// Его́же со дерзнове́нием моли́, спасти́ ду́ши на́ша.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

Невеще́ственная дре́вле ле́ствица,/ и стра́нно оледене́вший путь мо́ря,/ Твое́ явля́ше Рождество́, Чи́стая,// е́же пое́м вси: я́ко просла́вися.
Припев:

Пресвята́я Богоро́дице, спаси́ нас.
Тропарь:

Си́ла Вы́шняго, Ипоста́сь Соверше́нная, Бо́жия Му́дрость,/ вопло́щшися, Пречи́стая, из Тебе́,// к челове́ком бесе́дова: я́ко просла́вися.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Я́ко Богоглаго́льник вои́стинну, я́ко проро́к, Оси́е,/ Жизнода́телю предстоя́, приле́жно моли́ся// изба́вити искуше́ний ве́рно восхваля́ющия тя.
Припев:

Святы́й проро́че Оси́е, моли́ Бо́га о нас.

Тропарь:

Твоея́ души́ ви́дительное очи́стив от скверн,/ сподо́бился еси́ прозира́ти све́тло бу́дущая// и предглаго́лати нело́жно, сла́вне, сбыва́ющаяся.
Припев:

Святы́й проро́че Оси́е, моли́ Бо́га о нас.

Тропарь:

Прозре́ния исто́чник му́дрость Бо́жия/ Боговеща́ннаго Оси́ю проро́чества показа́ реку́ неоску́дну,// кипя́щу Боже́ственная уче́ния.
Припев:

Пресвята́я Богоро́дице, спаси́ нас.
Тропарь:

Я́вльшагося Христа́ от Де́вы нас ра́ди/ от Еги́пта явле́нно Оте́ц призва́,// я́коже прорече́ Оси́я дре́вле Богови́дительнейший.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Му́жески стра́сти плотски́я, о́тче, порабо́тив,/ по́мыслом му́жества я́ко тезоимени́т,/ мучи́телей суровство́ пора́товал еси́/ и зако́нно пострада́л
еси́.// Тем тя согла́сно, ве́рою соше́дшеся, ублажа́ем.
Припев:

Преподобному́чениче Андре́е, моли́ Бо́га о нас.
Тропарь:

Мы́сленно, я́ко угль, разже́гся теплото́ю Боже́ственнаго Ду́ха,/ лед страсте́й раста́ил еси́,/ пото́ки же кро́вными огнь погаси́л еси́ злоче́стия чу́ждий,// велича́йше Андре́е, испове́дниче Богоблаже́нне.


Сла́ва Отцу́ и Сы́ну и Свято́му Ду́ху.
Тропарь:

Связа́вся любо́вию Христа́, о́тче,/ от ю́ности крест твой восприи́м, ра́дуяся,/ Тому́ после́довал еси́,/ отре́кся себе́ сама́го по́стничеством, и испове́данием,// и соверше́ннейшим страда́нием.


И ны́не и при́сно и во ве́ки веко́в, ами́нь.
Богородичен:
Уны́ния сном ду́шу всегда́ отягчева́я,/ к Твоему́, Де́во Ма́ти Пречи́стая, притека́ю заступле́нию;/ к бо́дрости покая́ния воздви́гни,// ве́чнующаго тогда́ избавля́ющи мя муче́ния.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Канон Воскре́сный, глас 2: 
Хор:

Ирмос:

Процвела́ есть пусты́ня, я́ко крин, Го́споди,/ язы́ческая неплодя́щая це́рковь,/ прише́ствием Твои́м,// в не́йже утверди́ся мое́ се́рдце.
Припев:

Сла́ва, Го́споди, свято́му Воскресе́нию Твоему́.
Тропарь:

Тварь в стра́сти Твое́й изменя́шеся,/ зря́щи Тя в нище́тне о́бразе от беззако́нных поруга́ема,// основа́вшаго вся Боже́ственным манове́нием.
Припев:

Сла́ва, Го́споди, свято́му Воскресе́нию Твоему́.
Тропарь:

От пе́рсти по о́бразу мя руко́ю Твое́ю созда́л еси́:/ и сокруше́нна па́ки в персть сме́ртную за грех,// Христе́ соше́д во ад, совоскреси́л еси́.
Припев:

Пресвята́я Богоро́дице, спаси́ нас.
Богородичен:
Чи́ни удиви́шася а́нгельстии, Пречи́стая,/ и челове́ческая устраши́шася сердца́ о Рождестве́ Твое́м:// те́мже Тя, Богоро́дицу, ве́рою чтим.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

И́же вре́мене превы́шший вся́каго,/ я́ко вре́менем Творе́ц,// из Тебе́, Де́во, во́лею Младе́нец созда́ся. 
Припев:

Пресвята́я Богоро́дице, спаси́ нас.
Тропарь:

Чре́во простра́ннейшее небе́с воспои́м,// и́мже Ада́м на небесе́х ра́дуяся, живе́т.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Уче́нием Боголе́пным науче́н Бо́жия изъявле́ния,/ язы́ков зва́ние я́ве провозгласи́л еси́, проро́че,// Ду́хом Святы́м вообража́емь.
Припев:

Святы́й проро́че Оси́е, моли́ Бо́га о нас.

Тропарь:

Бу́дущая предзре́ти я́ко настоя́щая, Богому́дре, сподо́бился еси́,/ иуде́йское я́сно отпаде́ние возвеща́я// и зако́нных потребле́ние.
Припев:

Святы́й проро́че Оси́е, моли́ Бо́га о нас.

Тропарь:

Изба́витися Изра́илю не бра́нию, ни лу́ком, ни всеору́жием,/ но в Го́споде Бо́зе Вседержи́тели проре́кл еси́,// воплоще́ние Сло́ва зна́менуя нам.
Припев:

Пресвята́я Богоро́дице, спаси́ нас.
Тропарь:

Ра́дуйся, Де́во Честна́я, заче́ншая Сло́во Воплоще́нное,// Свое́ю ны изба́вльшаго от ле́сти Кро́вию свято́ю и Те́лом.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Утверди́в ра́зума твоего́ сто́пы, о́тче,/ на ка́мени любве́ Христо́вы,/ отню́д дохнове́нии не поколеба́лся еси́ протии́вными,/ вопия́ Творцу́ твоему́:/
Ты еси́ Бог наш,// и несть пра́веден, па́че Тебе́, Го́споди.
Припев:

Преподобному́чениче Андре́е, моли́ Бо́га о нас.
Тропарь:

Исцеле́ния и пре́жде конца́ и по конце́ источа́я,/ помоществу́еши су́щим в не́мощех и ду́хи нечи́стыя отго́ниши, Андре́е преподо́бне,/ вопия́ Созда́телю твоему́:/ Ты еси́ Бог наш,// и несть пра́веден, па́че Тебе́, Го́споди.


Сла́ва Отцу́ и Сы́ну и Свято́му Ду́ху.
Тропарь:

По́стничества слеза́ми омове́н,/ кро́вию му́ченическою удобрился еси́,/ и весь краснее́йш показа́вся, восте́кл еси́ к жела́емому, вопия́:/ Ты еси́ Бог наш,// и несть пра́веден, па́че Тебе́, Го́споди.


И ны́не и при́сно и во ве́ки веко́в, ами́нь.
Богородичен:
Пло́ти подо́бием бы́вшаго,/ Отцу́ Единосу́щна Бо́га Сло́ва родила́ еси́, Всенепоро́чная,/ па́че естества́ Де́ва пребы́вши и по рождестве́.// Сего́ ра́ди ве́рою Тя ублажа́ем.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая:
Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.

Диа́кон: 

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, поми́луй.

Диа́кон: 

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помяну́вше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Я́ко Ты еси́ Бог наш, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в. 

Хор: 

Ами́нь. 
Конда́к прмч. Андре́я, глас 8, подо́бен: «Взбра́нной…»:



Му́жества тезоимени́тому благодаре́ние,/ я́ко благоче́стия тайноглаго́льнику,/ похва́льная воззове́м от любве́ тебе́, Богоблаже́нне,/ но, я́ко име́я дерзнове́ние ко Го́споду,/ от вся́ких лю́тых ны спаси́, да пое́м:// ра́дуйся, о́тче приснопа́мятне.
И́кос: 



А́нгел и́стины от Кри́та яви́лся еси́, обличи́в злоче́стия, о́тче,/ и с Богосло́вным гла́сом, ра́нима тя зря, всему́дре,/ ужаса́юся стра́сти, зовя́ и вопия́ ти сицева́я:/ ра́дуйся, Бо́жий кре́пкий ору́жниче;/ ра́дуйся, Госпо́день ве́рный уго́дниче;/ ра́дуйся, ху́льных враго́в сопротивобо́рниче;/ ра́дуйся, злоглаго́ливых челове́ков обузда́ние;/ ра́дуйся, я́ко пострада́л еси́ за о́браз Христо́в;/ ра́дуйся, я́ко восхласти́л еси́ сла́сти плотски́я;/ ра́дуйся, я́ко поще́нием нача́ла тьмы победи́л еси́;/ ра́дуйся, я́ко страда́нием Копрони́му сопроти́вился еси́;/ ра́дуйся, исто́чниче чуде́с приснотеку́щий;/ ра́дуйся, зе́млю уясни́вый страда́ньми твои́ми;/ ра́дуйся, ве́рных жили́ще, о́тче;/
ра́дуйся, наш предста́телю и изба́вителю;// ра́дуйся, о́тче приснопа́мятне.
Друго́й конда́к прмч. Андре́я, глас 3, подо́бен: «Де́ва днесь…»:



Пра́зднует днесь Ца́рствующий град/ пра́здник пресве́тлый светоно́сныя Твоея́ па́мяти,/ вся́кий призыва́я град и страну́;/ ра́дуется бо, я́ко име́я сокро́вище ве́лие,/ многострада́льное твое́ те́ло,// Андре́е му́чениче, Правосла́вия свети́льниче.
Седа́лен прор. Оси́и, глас 8, подо́бен: "Прему́дрости…":



Чи́сто се́рдце от страсте́й, проро́че, стяжа́в,/ я́ко и́стинно орга́н был еси́ сли́чный Ду́ха,/ от Него́ бога́тно, му́дре, просвеща́емь,/ и бу́дущих всех зна́ние прии́м./ Тем, соше́дшеея, святу́ю твою́ па́мять ве́рно соверша́ем, Спа́са сла́вяще,/ Оси́е приснопа́мятне:/ моли́ Христа́ Бо́га грехо́в оставле́ние пода́ти// чту́щим любо́вию святу́ю па́мять твою́.


Сла́ва Отцу́ и Сы́ну и Свято́му Ду́ху.
Седа́лен прмч. Андре́я, глас 4, подо́бен: "Вознесы́йся…":



В посте́ ди́внаго и страда́нии восхва́лим ве́рнии по до́лгу,/ я́ко благоче́стия пропове́дника и побо́рника кре́пкаго;/ сей бо без стра́ха гноеиме́нному противля́яся,/ че́ствоватися пропове́да Христо́ву о́бразу,/ я́ко по́стников всех удобре́ние// и му́чеников му́жества подо́бие.


И ны́не и при́сно и во ве́ки веко́в, ами́нь.

Богоро́дичен из Мине́и, глас 4:



Иже на Престо́ле Херуви́мстем Седя́й/ и в не́дрех О́тчих водворя́яся,/ я́ко на Престо́ле святее́м седи́т Свое́м, Влады́чице, в не́дрех Твои́х;/ вопло́щся бо Бог вои́стинну, воцари́ся над все́ми язы́ки,/ и разу́мно ны́не пои́м Ему́;// Его́же умоли́ спасти́ся рабо́м Твои́м.
Песнь 4:

Канон Воскре́сный, глас 2: 
Хор:

Ирмос:

Прише́л еси́ от Де́вы, не хода́тай, ни А́нгел,/ но Сам, Го́споди, вопло́щься,/ и спасл еси́ всего́ мя челове́ка./ Тем зову́ Ти:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Предстои́ши суди́щу я́ко суди́мь, Бо́же мой,/ не вопия́ Влады́ко, суд износя́ язы́ком:/ и́мже стра́стию Твое́ю, Христе́// вселе́нней соде́лал еси́ Спасе́ние.
Припев:

Сла́ва, Го́споди, свято́му Воскресе́нию Твоему́.
Тропарь:

Стра́стию Твое́ю, Христе́,/ врагу́ оскуде́ша ору́жия,/ проти́вным же е́же во ад схожде́нием Твои́м, гра́ды разруши́шася,// и мучи́телева де́рзость низложе́на бысть.
Припев:

Пресвята́я Богоро́дице, спаси́ нас.
Богородичен:
Тя приста́нище спасе́ния, и сте́ну недви́жиму,/ Богоро́дице Влады́чице, вси ве́рнии све́мы:// Ты бо моли́твами Твои́ми избавля́еши от бед ду́ши на́ша.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

Се превознесе́ся Боже́ственная Гора́ до́му Госпо́дня,// превы́шше сил, Богома́терь я́вственнейше. 
Припев:

Пресвята́я Богоро́дице, спаси́ нас.
Тропарь:

Зако́нов есте́ственных кроме́,/ Еди́на Де́во ро́ждши влады́чествующаго тва́рию,// сподо́билася еси́ Боже́ственнаго зва́ния.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Оси́е, Богови́днейшее о́ко церко́вное,// бед изба́ви хва́лящия тя.
Припев:

Святы́й проро́че Оси́е, моли́ Бо́га о нас.

Тропарь:

Светле́йшее и тверде́йшее Ду́ха прия́телище,// моли́ся спасти́ воспева́ющия тя.
Припев:

Святы́й проро́че Оси́е, моли́ Бо́га о нас.

Тропарь:

Судии́ ты всех предстоя́, я́ко Боже́ствен проро́к,// страсте́й мя изба́ви моли́твами твои́ми.
Припев:

Пресвята́я Богоро́дице, спаси́ нас.
Тропарь:

Превозшла́ еси́, Присноде́во, А́нгельския чи́ны,// Творца́ сих чревоноси́вши.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Послушли́в быв Христо́вых за́поведей,/ Того́ подо́бию, о́тче,/ че́стно поклоня́лся еси́.// Тем пребеззако́нный тя многообра́зными ра́нами умертви́.
Припев:

Преподобному́чениче Андре́е, моли́ Бо́га о нас.
Тропарь:

Миродохнове́н доброде́телей благово́нием быв,/ во гро́бе лежа́ благово́нствиши ли́ца призыва́ющих тя// несомне́нным се́рдцем, о́тче преподо́бне.


Сла́ва Отцу́ и Сы́ну и Свято́му Ду́ху.
Тропарь:

Неду́говавша Мамо́на всезле́йшаго, преподо́бне,/ окая́нно е́ресию, со дерзнове́нием обличи́л еси́,// побо́рник быв правосла́вных, Андре́е досточу́дне.


И ны́не и при́сно и во ве́ки веко́в, ами́нь.
Богородичен:
Я́ко Благопло́дная возрасти́ла еси́/ благода́тный Клас,/ пита́ющий вся, правосла́вно почита́ющия Тя,/ Влады́чице Всепе́тая,// и из Тебе́ вопло́щшагося Сло́ва, Всечи́стая.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Канон Воскре́сный, глас 2: 
Хор:

Ирмос:

Хода́тай Бо́гу и челове́ком был еси́, Христе́ Бо́же;/ Тобо́ю, бо Влады́ко, к Светонача́льнику, Отцу́ Твоему́,/ от но́щи неве́дения// приведе́ние и́мамы.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко ке́дры, Христе́, язы́ков шата́ние сокруши́л еси́ во́лею, Влады́ко:/ я́ко изво́лил еси́ на кипари́се, и на пе́вке, и ке́дре,// пло́тию совозвыша́емь.
Припев:

Сла́ва, Го́споди, свято́му Воскресе́нию Твоему́.
Тропарь:

В ро́ве, Христе́, преиспо́днем положи́ша Тя бездыха́нна ме́ртва:/ но Твое́ю я́звою забве́нныя мертвыя, и́же во гробе́х спя́щия, уя́звен// с Собо́ю воскреси́л еси́.
Припев:

Пресвята́я Богоро́дице, спаси́ нас.
Богородичен:
Моли́ Сы́на Твоего́ и Го́спода, Де́во Чи́стая,/ на Тя упова́ющим мир дарова́ти, плене́нным избавле́ние,// от сопроти́вных настоя́ний.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

О́блацы весе́лия сла́дость кропи́те су́щим на земли́:/ я́ко Отроча́ даде́ся,/ И́же сый пре́жде век,// от Де́вы вопло́щься Бог наш. 
Припев:

Пресвята́я Богоро́дице, спаси́ нас.
Тропарь:

Житию́ и пло́ти мое́й свет возсия́,/ и дря́хлость греха́ разруши́:// напосле́док от Де́вы без се́мене вопло́щься Вы́шний.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Ми́лостивно дви́жимь,/ научи́л еси́ нас Бо́жию долготерпе́нию,/ благоутро́бию же и бла́гости, е́юже вся щади́т,// проро́че Богоглаго́ливе.
Припев:

Святы́й проро́че Оси́е, моли́ Бо́га о нас.

Тропарь:

Умертви́в смерть, воста́ Христо́с,/ я́коже му́дрое твое́ прорече́ние, Богогла́се, провозвести́,// и жизнь су́щим во а́де душа́м дарова́.
Припев:

Святы́й проро́че Оси́е, моли́ Бо́га о нас.

Тропарь:

От глубины́ мя грехо́вныя, проро́че Оси́е,/ твои́ми моли́твами исхи́ти,/ дерзнове́ние беззазо́рное ко Христу́ име́я,// Богому́дре пребога́те.
Припев:

Пресвята́я Богоро́дице, спаси́ нас.
Тропарь:

Всех Госпо́дь и всех Царь,/ Отцу́ Собезнача́льный,/ под ле́том из Тебе́ бысть, Богоро́дице Де́во,// и плоть показа́ся.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Омраче́ние возненави́дев, о́тче, греха́,/ весь блиста́нием безстра́стия свет яви́лся еси́,/ и просвеща́вши ве́рныя,/ приходя́щия Боже́ственному твоему́ гро́бу,// целее́ний заря́ми, Бо́жиею благода́тию.
Припев:

Преподобному́чениче Андре́е, моли́ Бо́га о нас.
Тропарь:

Весь Бо́жие прия́телище яви́лся еси́,/ до́бре пожи́в и доблему́дренно пострада́в, о́тче;/ и ны́не, во гро́бе лежа́, пребыва́еши цел, блаже́нне, и неразруши́мь,// всех ве́рных разреша́я стра́сти.


Сла́ва Отцу́ и Сы́ну и Свято́му Ду́ху.
Тропарь:

Ю́ношески до́блествовав, всеблаже́нне,/ на де́моны и на челове́ки ерети́чествующия,/ ве́чнующаго сподо́бился еси́ благосла́вия/ и венце́в, Андре́е преподо́бне;// тем ве́рнии тя при́сно ублажа́ем.


И ны́не и при́сно и во ве́ки веко́в, ами́нь.
Богородичен:
Но́сиши Христа́ на объя́тиях, неизрече́нно роди́вши,/ объе́млющаго зло́бе прекло́ншияся/ и лука́вому окая́нно порабоще́нныя,/ Отрокови́це Всенепоро́чная;// тем Тя ве́рнии при́сно ублажа́ем.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Канон Воскре́сный, глас 2: 
Хор:

Ирмос:

В бе́здне грехо́вней валя́яся,/ неизсле́дную милосе́рдия Твоего́ призыва́ю бе́здну:// от тли Бо́же, мя возведи́.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко злоде́й Пра́ведник осуди́ся/ и со беззако́нными на дре́ве пригвозди́ся,// пови́нным оставле́ние Свое́ю да́руя кро́вию.
Припев:

Сла́ва, Го́споди, свято́му Воскресе́нию Твоему́.
Тропарь:

Еди́нем у́бо челове́ком,/ пе́рвым Ада́мом дре́вле в мир вни́де смерть,// и Еди́нем Воскресе́ние Сы́ном Бо́жиим яви́ся.
Припев:

Пресвята́я Богоро́дице, спаси́ нас.
Богородичен:
Неискусому́жно, Де́во, родила́ еси́,/ и ве́чнуеши Де́ва, явля́ющи И́стиннаго Божества́,// Сы́на и Бо́га Твоего́ о́бразы.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

Естество́ челове́ческое рабо́тающее греху́,/ Влады́чице Чи́стая, Тобо́ю свобо́ду улучи́:// Твой бо Сын, я́ко а́гнец, за всех закала́ется. 
Припев:

Пресвята́я Богоро́дице, спаси́ нас.
Тропарь:

Вопие́м Ти вси, и́стинней Богома́тери,/ прогне́вавшыя рабы́ изба́ви:// Еди́на бо дерзнове́ние к Сы́ну и́маши.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Провозглаша́я бу́дущая, Оси́е всеблаже́нне,// е́же к челове́ком Сло́ва возвести́л еси́ соше́ствие.
Припев:

Святы́й проро́че Оси́е, моли́ Бо́га о нас.

Тропарь:

Умерщвле́нныя греха́ми Жи́знь Безсме́ртная// от а́довых преде́л, я́коже проре́кл еси́, возведе́.
Припев:

Святы́й проро́че Оси́е, моли́ Бо́га о нас.

Тропарь:

Зако́нных отъя́тие, иуде́ев отпаде́ние// и язы́ков введе́ние, проро́че, яви́л еси́.
Припев:

Пресвята́я Богоро́дице, спаси́ нас.
Тропарь:

Из чре́ва Твоего́ возсия́ Бог Сло́во, Всенепоро́чная,// пло́тию нас ра́ди неизрече́нно обло́жся я́ко Благоутро́бен.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

В темни́цу тя беззако́нный вве́рже,/ Влады́кою, Андре́е, сохраня́ема// и Того́ соблюда́юща непреме́нно Боже́ственное хоте́ние.
Припев:

Преподобному́чениче Андре́е, моли́ Бо́га о нас.
Тропарь:

Растерза́емо те́ло небре́гл еси́/ и раздробля́емо ра́нами, блаже́нне;/ но я́коже ино́му стра́ждущу терпе́л еси́,// Боже́ственно укрепляя́емь.


Сла́ва Отцу́ и Сы́ну и Свято́му Ду́ху.
Тропарь:

Я́ко многоце́нное бога́тство кры́емое, о́тче, явля́ешися,/ предлежа́ лице́м благочестии́вых,// и чудесы́ вся обогаща́еши, почита́ющия тя.


И ны́не и при́сно и во ве́ки веко́в, ами́нь.
Богородичен:
Разу́мный Тя све́щник прозря́ще дре́вле проро́к,/ Боже́ственную Свещу́, Христа, Чи́стая, нося́щу,// И́мже вси мы просвети́хомся.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая:
Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.

Диа́кон:

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, поми́луй.
Диа́кон:

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помяну́вше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Ты бо еси́ Ца́рь ми́ра и Спас душ на́ших, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.

Хор: 

Ами́нь. 
Конда́к воскре́сный, глас 2:



Воскре́сл еси́ от гро́ба, Всеси́льне Спа́се,/ и ад, ви́дев чу́до, ужасе́ся,/ и ме́ртвии воста́ша;/ тварь же ви́дящи сра́дуется Тебе́,/ и Ада́м свесели́тся,// и мир, Спа́се мой, воспева́ет Тя при́сно.
И́кос: 



Ты еси́ Свет омраче́нным,/ Ты еси́ Воскресе́ние всех, и Живо́т челове́ков,/ и всех совоскреси́л еси́,/ сме́ртную держа́ву, Спа́се, разо́рь,/ и а́дова врата́ сокруши́вый, Сло́ве:/ и ме́ртвии ви́девше чу́до, чудя́хуся,/ и вся́ка тварь сра́дуется о Воскресе́нии Твое́м, Человеколю́бче./ Те́мже и вси сла́вим и пое́м Твое́ снизхожде́ние,// и мир, Спа́се мой, воспева́ет Тя при́сно.
Песнь 7:

Канон Воскре́сный, глас 2: 
Хор:

Ирмос:

Богопроти́вное веле́ние/ беззако́ннующаго мучи́теля/ высо́к пла́мень вознесло́ есть;/ Христо́с же простре́ Богочести́вым отроко́м ро́су духо́вную,// Сый благослове́н и препросла́влен.
Припев:

Сла́ва, Го́споди, свято́му Воскресе́нию Твоему́.
Тропарь:

Не терпе́л еси́, Влады́ко, за благоутро́бие/ сме́ртию челове́ка зре́ти му́чима,/ но прише́л и спасл еси́ Твое́ю кро́вию, челове́к быв:// Сый благослове́н и Препросла́влен, Бог отец на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Ви́девше Тя, Христе́, оболче́на во оде́жду отмще́ния,/ ужасо́шася вра́тницы а́довы:/ безу́мнаго бо мучи́теля раба́, Влады́ко, прише́л еси́ уби́ти:// Сый благослове́н и Препросла́влен, Бог оте́ц на́ших.
Припев:

Пресвята́я Богоро́дице, спаси́ нас.

Богородичен:
Святы́х Святе́йшую Тя разуме́ем,/ я́ко Еди́ну ро́ждшую Бо́га Непреме́ннаго,/ Де́во Нескве́рная, Ма́ти Безневе́стная:/ всем бо ве́рным источи́ла еси́ нетле́ние,// Боже́ственным Рождество́м Твои́м.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

Зря́ще в нощи́ у́бо Иа́ков,/ я́ко в гада́нии Бо́га воплоще́нна,/ из Тебе́ же све́тлостию яви́ся пою́щим:// Пребоже́ственный отце́в Бог, и Препросла́влен. 
Припев:

Пресвята́я Богоро́дице, спаси́ нас.

Тропарь:

Зна́мения я́же в Тебе́, неизрече́ннаго проявля́я сня́тия, со Иа́ковом бо́рется:/ и́мже во́лею соедини́ся челове́ком, Чи́стая:// Пребоже́ственный отце́в Бог, и Препросла́влен.

Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Па́че естества́ просвеще́нием, Оси́е,/ ум просвети́в твой, бу́дущих, блаже́нне,/ зна́нием обогати́лся еси́,/ Влады́це зовы́й:// благослове́н еси́, Бо́же оте́ц на́ших.
Припев:

Святы́й проро́че Оси́е, моли́ Бо́га о нас.

Тропарь:

Ты в рука́х проро́ков уподо́бився,/ умно́жил еси́, Безсме́ртне, виде́ния, Спа́се,/ разли́чно образу́емь,/ Тебе́ ве́рно вопию́щим:// благослове́н еси́, Бо́же оте́ц на́ших.
Припев:

Святы́й проро́че Оси́е, моли́ Бо́га о нас.

Тропарь:

Изра́илев ты исто́чник, спасе́ния пролива́ющий во́ды,/ реку́ ми́рную – Христа́ пропове́дая, Оси́е,/ Ему́же вопие́м:// благослове́н еси́, Бо́же оте́ц на́ших.
Припев:

Пресвята́я Богоро́дице, спаси́ нас.
Тропарь:

Из Безнача́льнаго Отца́ возсия́в, из Тебе́ воплоти́ся, Богома́ти Отрокови́це,/ за ми́лость неизрече́нную,/ Ему́же пою́ще, вопие́м:// благослове́н еси́, Бо́же оте́ц наших.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Возвыша́емая волне́ния лука́вствия/ твоего́ ума́ не поколеба́ша, Андре́е сла́вне,/ на ка́мени зна́ния Христо́ва стоя́ща.// Тем небу́рное приста́нище я́ве обурева́емым был еси́.
Припев:

Преподобному́чениче Андре́е, моли́ Бо́га о нас.
Тропарь:

Бу́ими взыска́ньми лукавому́дрый, умо́м омрача́емый, укра́сти окуша́шеся тя,/ Богосло́вия светлостьми́ удобря́ема,/ но яви́ся сме́ха досто́ин,
му́дре,// испо́лнився студа́ дерзнове́нием твои́м.


Сла́ва Отцу́ и Сы́ну и Свято́му Ду́ху.
Тропарь:

Ум твой манове́ньми Боже́ственнейшими украша́емь, Андре́е досточу́дне,/ звезда́ всесве́тлая всем показа́ся,// чудесы́ коего́ждо ве́рный просвеща́я, хва́лящия тя.


И ны́не и при́сно и во ве́ки веко́в, ами́нь.
Богородичен:
Храм была́ еси́ Жива́го Бо́га,/ в не́мже жили́ще неизглаго́ланно сотвори, Де́во Всепе́тая,/ на Небесе́х Обита́яй,// и бла́гости ра́ди мно́гия Челове́к
бы́ти изво́лив.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Канон Воскре́сный, глас 2: 
Хор:

Ирмос:

Пещь иногда́ о́гненная в Вавило́не де́йства разделя́ше,/ Бо́жиим веле́нием халде́и опаля́ющая,/ ве́рныя же ороша́ющая, пою́щия:// благослови́те вся дела́ Госпо́дня, Го́спода.
Припев:

Сла́ва, Го́споди, свято́му Воскресе́нию Твоему́.
Тропарь:

Кро́вию Твое́ю, Христе́,/ очервле́но пло́ти Твоея́ зря́ще одея́ние,/ тре́петом ужаса́хуся мно́гому Твоему́ долготерпе́нию а́нгельстии чи́ни, зову́ще:// благослови́те вся дела́ Госпо́дня, Го́спода.
Припев:

Сла́ва, Го́споди, свято́му Воскресе́нию Твоему́.
Тропарь:

Ты мое́ сме́ртное оде́ял еси́, Ще́дре,/ в безсме́ртие воста́нием Твои́м./ Те́мже веселя́щеся благода́рственно воспева́ют Тя/ избра́ннии лю́дие, Христе́, зову́ще Тебе́:// поже́рта бысть вои́стинну смерть побе́дою.
Припев:

Пресвята́я Богоро́дице, спаси́ нас.
Богородичен:
Ты, И́же Отцу́ неразлу́чнаго,/ во утро́бе богому́жно пожи́вша безсе́менно зачала́ еси́,/ и неизрече́нно родила́ еси́, Богороди́тельнице Пречи́стая:// те́мже Тя спасе́ние всех нас све́мы.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

Ви́ден бысть на земли́ Тобо́ю, и с челове́ки поживе́,/ И́же бла́гостию несравне́нный и си́лою,/ Ему́же пою́ще вси ве́рнии зове́м:/ осуществова́нная да пое́т Го́спода вся тварь,// и превозно́сит во вся ве́ки. 
Припев:

Пресвята́я Богоро́дице, спаси́ нас.
Тропарь:

Вои́стинну Тя, Чи́стую пропове́дающе, сла́вим Богоро́дицу:/ Ты бо еди́на родила́ еси́ от Тро́ицы воплоще́нна,/ Ему́же со Отце́м и Ду́хом вси пое́м:/ да пое́т Го́спода вся тварь,// и превозно́сит во вся ве́ки.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Па́че постиже́ния проро́ком да́нная от Боже́ственнаго да́ра/ предзна́тельное де́йство и бу́дущих зна́ние// пе́ти Го́спода и превозноша́ти Его́
во ве́ки.
Припев:

Святы́й проро́че Оси́е, моли́ Бо́га о нас.

Тропарь:

Уста́ Богодохнове́нная стяжа́в и язы́к Богоглаго́лив, Оси́е,/ Богоче́стия свет просвеща́ющь пое́ши:// по́йте Го́спода и превозноси́те Его́ во ве́ки.
Припев:

Святы́й проро́че Оси́е, моли́ Бо́га о нас.

Тропарь:

Словесы́ и дея́ньми проро́чествуя,/ облича́еши лю́ди блу́дствовавшия, обра́зно, пребога́те, науча́я пе́ти:// по́йте Го́спода и превозноси́те Его́ во ве́ки.
Припев:

Пресвята́я Богоро́дице, спаси́ нас.
Тропарь:

Соприсносу́щное Бо́жие Бог Сло́во,/ от Святы́я Де́вы вопло́щся, яви́ся ве́рою вопию́щим:// по́йте Го́спода и превозноси́те Его́ во ве́ки.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Стра́сти плотски́я, му́дре, предъумертви́в по́стническими по́двиги,/ пострада́л еси́, крепча́йше,// Спа́сово подо́бие и Присноде́вы, преподо́бне, и святы́х че́ствовательно лобыза́я.
Припев:

Преподобному́чениче Андре́е, моли́ Бо́га о нас.
Тропарь:

Я́ростно на Христа́ неи́стовствующе,/ я́ко зве́рие свире́пии, возложи́ша, о́тче, умертви́ти тя./ Тем влеку́ще и бию́ще, вверго́ша в про́пасть,// свиде́теля И́стины тебе́ я́вственно соде́ловающе.


Благослови́м Отца́, и Сы́на, и Свята́го Ду́ха, Го́спода.
Тропарь:

Чудесы́ ве́рныя, я́ко вода́ми, напая́еши,/ и отго́ниши, всеблаже́нне, лука́вствия ду́хи,/ и очища́еши неду́ги,// благода́ть врачева́ний свы́ше прие́м от Христа́ Бо́га на́шего.


И ны́не и при́сно и во ве́ки веко́в, ами́нь

Богородичен:
Яви́лася еси́ небе́с, Де́во, простра́ннейши,/ Бо́га во утро́бе Твое́й вмести́вшая, все́ми Невмести́маго;/ Его́же моли́ изба́вити утесне́ния, Чи́стая Влады́чице, душетле́ннаго// благоче́стно воспева́ющия Тя.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


 Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 2: 
Хор:

Ирмос:

Безнача́льна Роди́теля Сын, Бог и Госпо́дь,/ вопло́щься от Де́вы, нам яви́ся,/ омраче́нная просвети́ти,/ собра́ти расточе́нная,// тем Всепе́тую Богоро́дицу велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко в раи́ насажде́но на ло́бнем, Спа́се,/ требога́тое дре́во Твоего́ пречи́стаго Креста́,/ кро́вию и водо́ю Боже́ственною,/ я́ко от исто́чника Боже́ственнаго,/ ребра́ Твоего́, Христе́, напоя́емо,// живо́т нам прозябло́ есть.
Припев:

Сла́ва, Го́споди, свято́му Воскресе́нию Твоему́.
Тропарь:

Низложи́л еси́ си́льныя, распны́йся, Всеси́льне,/ и е́же ни́зу лежа́щее во а́дове тверды́ни,/ естество́ челове́ческое возне́с,/ на О́тчем посади́л еси́ престо́ле.// С Ни́мже Тебе́ гряду́щу покланя́ющеся, велича́ем.
Припев:

Пресвята́я Тро́ице, Бо́же наш, сла́ва Тебе́.
Тро́ичен:

Еди́ницу Тричи́сленную, Тро́ицу Единосу́щную/ правосла́вно пою́ще ве́рнии, сла́вим:/ непресеко́мо Пребоже́ственное Естество́,/ трисве́тлую, невече́рнюю зарю́,// Еди́ну нетле́нную нам свет возсия́вшую.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.

Тропарь:

Жезл кре́пости даде́ся естеству́ тле́нному,/ Сло́во Бо́жие во утро́бе Твое́й, Чи́стая:/ и сие́ воскреси́, до а́да попо́лзшееся.// Те́мже Тя, Всечи́стая, я́ко Богоро́дицу, велича́ем. 
Припев:

Пресвята́я Богоро́дице, спаси́ нас.

Тропарь:

Ю́же изво́лил еси́, Влады́ко,/ приими́ ми́лостивно Моли́твенницу,/ Ма́терь Твою́, о нас,/ и Твоея́ бла́гости вся́ческая испо́лняется:// да Тя вси, я́ко Благоде́теля, велича́ем.
Кано́н проро́ка Оси́и, глас 2: 
Припев:

Святы́й проро́че Оси́е, моли́ Бо́га о нас.

Тропарь:

Честь, я́ко проро́к, прия́л еси́, Оси́е,// прие́м вене́ц благоле́пия от Бо́га, всеблаже́нне.
Припев:

Святы́й проро́че Оси́е, моли́ Бо́га о нас.

Тропарь:

Всем све́том озаря́емь Христо́вым всеизря́дне,// даждь твои́ми моли́твами Сего́ ми́лостива пою́щим тя.
Припев:

Святы́й проро́че Оси́е, моли́ Бо́га о нас.

Тропарь:

Хвала́ми с чи́нми А́нгельскими, Оси́е,/ предстои́ши, Влады́ку хваля́,// пожи́в житие́ равноа́нгельное.
Припев:

Пресвята́я Богоро́дице, спаси́ нас.
Тропарь:

Спасти́ восхоте́в челове́ка Спас и Госпо́дь,// от Пречи́стыя Де́вы в плоть на́шу оде́яся.
Кано́н преподобному́ченика Андре́я Кри́тского, глас 2: 
Припев:

Преподобному́чениче Андре́е, моли́ Бо́га о нас.
Тропарь:

Се, о́тче преподо́бне, тече́ние твое́ соверши́в,/ Правосла́вную ве́ру соблю́л еси́ непоро́чну;/ ея́же ра́ди пострада́в зако́нно,/ вене́ц же сугу́б прия́л еси́ свы́ше,// я́ко му́ченик непобеди́м и по́стник непобо́рен.
Припев:

Преподобному́чениче Андре́е, моли́ Бо́га о нас.
Тропарь:

Я́ко крин сладково́нный и я́ко шипо́к, о́тче,/ процве́л еси́ в цветни́це Боже́ственнаго я́ве поще́ния,/ и благово́нствуеши, я́ко кедр, му́ченически просвеще́н,/ Андре́е всехва́льне,// мона́шествующих удобре́ние.


Сла́ва Отцу́ и Сы́ну и Свято́му Ду́ху.
Тропарь:

День пра́зднствен и весе́лия испо́лнен,/ святу́ю твою́ па́мять творя́ще днесь,/ ве́рою вопие́м тебе́, о́тче:// к Бо́гу святы́ми твои́ми моли́твами
всех нас изба́ви жите́йских обстоя́ний.


И ны́не и при́сно и во ве́ки веко́в, ами́нь

Богородичен:
Све́та селе́ние утро́ба Твоя́ бысть,/ просве́щшаго мир заря́ми Божества́/ и неве́дения тьму от земли́, Всенепоро́чная Отрокови́це, соверше́нно
отгна́вшаго;// Того́ ра́ди Тя сла́вим.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая:
Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.
Диа́кон: 

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, помилуй.
Диа́кон:

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помя́нувше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Я́ко Тя хва́лят вся си́лы небе́сныя, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.
Хор: 

Ами́нь.

Диа́кон: 

Свят Госпо́дь Бог наш. 

Хор: 

Свят Госпо́дь Бог наш.
Диа́кон: 

Я́ко Свят Госпо́дь Бог наш. 

Хор: 

Свят Госпо́дь Бог наш.
Диа́кон: 

Над все́ми людьми́ Бог наш.

Хор: 

Свят Госпо́дь Бог наш.
Ексапостила́рий воскре́сный восьмо́й:


Два А́нгела ви́девши внутрь гро́ба, Мари́я удивля́шеся,/ и Христа́ не зна́ющи, я́ко вертогра́даря вопроша́ше:/ го́споди, где положи́л еси́ те́ло Иису́са моего́?/ Зва́нием же Того́ позна́вши бы́ти Самого́ Спа́са,/ слы́ша: не прикаса́йся Мне, ко Отцу́ отхожду́,// рцы бра́тии Мое́й.


Сла́ва Отцу́ и Сы́ну и Свято́му Ду́ху.
Свети́лен прмч. Андре́я Кри́тского, подо́бен: "Со ученики взы́дем…":


Андре́я добропобе́дника похва́лим вси,/ Боже́ственно пра́зднующе честну́ю его́ па́мять,/ я́ко да изба́вимся от неду́г;/ сей бо Спа́сова честна́я воображе́ния/ и святы́х всех всеблагоче́стно чествова́ти пропове́да./ Тем, вене́ц на Небесе́х прие́мь,// со А́нгелы ра́дуется.



И ны́не и при́сно и во ве́ки веко́в. Ами́нь.
Богоро́дичен воскре́сного ексапостила́рия:


От Тро́ицы родила́ еси́, Отрокови́це,/ еди́наго неизрече́нно, во двою́ естеству́ су́ща,/ и сугу́ба де́йством и еди́наго ипоста́сию./ Того́ у́бо моли́ при́сно, о и́же ве́рою покланя́ющихся,/ от вся́каго наве́та вра́жия изба́витися:/ я́ко вси к Тебе́ ны́не прибега́ем,// Влады́чице Богоро́дице.

